出去看月娘  潘艷姿
彼工新曆9月27舊曆8月14，佇暗頭仔6點外，手機仔響起，對方講：「老師，你敢有盈，出去看月娘，足水的喔！」我問伊：你是佇佗位看著足水？伊應：「一路攏是」！我加伊講：好，我等下道出去看覓。
即通電話主要毋是『你敢有盈』？重點是『出去看月娘』！十分鐘後，我道出門也，第一的目標選定南台中的後花園－－中興大學，半路量約有看著月娘，確實和普通時無啥仝！若毋是即通電話，按照慣例，一般人是未專工8月14出去賞月。
學校內有一寡人咧行徙、運動、散步大致上算清靜，只是空氣中加一種烘肉的香味，沿路欣賞沿路斟酌，先相一個四是的角度坐落來，準備卜好好仔體會，學生抵即問的話，伊問：老師，啥物是「月暈」？即個字面真抽象，其實道是月娘周邊加一個霚霧的箍仔，佇光線以外，擱加一份朦朧的美感！
今年真抵好，中秋和教師節攏仝一工，佇教師節的前夕，接著一通即特別的電話，講叫咱『出去看月娘』，心內感覺真燒ho！
[image: image1.jpg]



